Sarajevo, 27.06.2016.
4. sastanak Ad Hoc Odbora za zaštitu podataka  (CAHDATA), 

Strasbourg 15. i 16.06.2016.
Ad Hoc Odbor za zaštitu podataka (CAHDATA), uspostavljen je 2013. godine od strane Odbora ministara na osnovu člana 17. Statuta Vijeća Evrope, a u skladu sa Rezolucijom CM/Res(2011)24 o međuvladinim odborima i podređenim organima, njihovim zadacima i metodama rada, održao je 4. sastanak 15. i 16. juna u Vijeću Evrope u Strasbourgu pod predsjedanjem g. Seamusa Carroll (Irska). 

Odbor okuplja predstavnike država članica Vijeća Evrope, predstavnike ostalih potpisnica Konvencije 108, kao i drugih neevropskih zemalja. Pod nadležnošću Odbora ministara CAHDATA-i je povjeren zadatak finalizovanja prijedloga modernizacije Konvencije 108 i Dodatnog protokola o izmjenama i dopunama Konvencije 108, imajući u vidu prijedloge koje je pripremio Savjetodavni odbor Konvencije (ETS 108) za zaštitu pojedinaca s obzirom na automatsku obradu podataka (T-PD), a koji su usvojeni na 29. plenarnoj sjednici. 
Trenutno Konvencija ima 49 potpisnica, uključujući zemlje članice Vijeća Evrope. Republika Mauricijus postala je 2016. godine druga neevropska država – nakon Urugvaja 2013. – koja je ratifikovala Konvenciju 108 i njen Dodatni protokol. Zahtjeve za pristup podnijeli su takođe Maroko, Senegal i Tunis i već su pozvani da pristupe sporazumu, a Cape Verde podnio je zahtjev za pristup koji će Odbor ministara razmatrati 29. juna 2016. Proces modernizacije Konvencije 108  pokrenut je zbog novih izazova u oblasti zaštite podataka i privatnosti koji su nastali kao rezultat upotrebe novih informacijskih i komunikacijskih tehnologija, automatizovanih odluka pojedinaca, nedostatka informacija koje se pružaju nosiocu podataka, te kako bi se ojačalo sprovođenje Konvencije 108 (i trenutnog sadržaja njenog Dodatnog protokola) od strane zemalja potpisnica. 

Glavni zadatak CAHDATA-e u 2016. godini je ispitivanje neriješenih pitanja koja su nabrojana u radnom dokumentu CAHDATA (2016)01, koji oslikava poziciju Evropske Unije i Ruske Federacije. CAHDATA će, osim toga, ispitati i ažurirati Nacrt eksplanatornog izvještaja Konvencije. Jasan konsenzus pokazao je da opća i tehnološki neutralna priroda odredbi Konvencije mora biti održana, kako bi sačuvali koherentnost i kompatibilnost sa drugim relevantnim zakonskim okvirima. Modernizovana Konvencija nametnuti će dodatne obaveze učesnicima Konvencije kroz bolje osposobljavanje nosioca podataka (npr. pravo na prigovor u vezi obrade podataka i pravo da se zna razlog za obradu podataka) i kroz obezbjeđivanje dodatne zaštite kada je riječ o obradi ličnih podataka (traženjem veće transparentnosti od onih koji obrađuju podatke, obavještavanje o narušavanju sigurnosti itd.), te kroz jačanje ovlaštenja i sredstava nezavisnih organa ovlaštenih za nadgledanje sprovođenja zakona o zaštiti podataka na državnom nivou, kao i omogućavanje bolje saradnje među organima. 

Ispred Agencije za zaštitu ličnih podataka u BiH 4. sastanku CAHDATA-e, kao stalni član, prisustvovala je Pomoćnik direktora u Sektoru za međunarodnu saradnju i odnose s javnošću.
